
കഴിയും എന്നുമായി. മറ്റവൾക്കും അതിഷ്ടമായിരുന്നതിനാൽ മൂവരും കൂടി
 അവിടത്തേക്കു ചെന്നു. പകൽ തീയൎക്കു അവിടെ നടക്കുന്നതിനു വിരോധ
 മുണ്ടായിരുന്നില്ലെങ്കിലും പുരുഷാരങ്ങൾ നിറഞ്ഞിരുന്നതിനാൽ അധികം അടു
ത്തു ചെല്ലുവാൻ കഴിഞ്ഞില്ല. പാട്ടു പാടിയിരുന്നതു ക്രിസ്തമതാവലംബികളായ
 നാലഞ്ചു നാട്ടുകാരും അവിടവിടെ നരച്ച നീണ്ടു താടിയും മീശയുമുള്ള ഒരു
 പാതിരിസായ്വുമായിരുന്നു. നടയുടെ ഒരു ഭാഗത്തെ ഏറ്റവും ഉയൎന്ന പടി
മേൽ നിന്നിട്ടായിരുന്നു അവർ പാടിയതു. അവരെ നല്ലവണ്ണം കാണ്മാനായി
 അവൎക്കെതിരെയുള്ള പടിയിന്മേൽ ഈ മാത എന്നു പേരായ കിഴവിയും
 മാണിക്കം എന്ന യുവതിയും ചിരുത എന്ന കുട്ടിയും കയറിനിന്നു. ചില
 നിമിഷങ്ങൾക്കുള്ളിൽ പാട്ടു കഴിഞ്ഞു പാതിരിസായ്വ് കൎണ്ണാടകഭാഷയിൽ
 ഒരു പ്രസംഗം കഴിപ്പാനും ആയതു ഒരു ഉപദേശി മലയാളത്തിൽ ഭാഷാന്തര
പ്പെടുത്തുവാനും തുടങ്ങി. പറഞ്ഞതെല്ലാം മാണിക്കം അതിശ്രദ്ധയോടെ കേട്ടു
 മുഴുവനും സ്പഷ്ടമായി ഗ്രഹിച്ചില്ലെങ്കിലും, മനുഷ്യരെല്ലാവരും പാപികളാകുന്നു
 എന്നും ഈ പാപത്തിൽനിന്നു മനുഷ്യനു തന്നെത്താൻ ഉദ്ധരിപ്പാൻ ശക്തിയി
ല്ലെന്നും സ്നേഹത്തിന്റെ ഇരിപ്പിടമാകുന്ന ദൈവം പാപികളാകുന്ന മനുഷ്യരെ
 കനിഞ്ഞു അവരെ രക്ഷിപ്പാൻ വേണ്ടി തന്റെ ഏകപുത്രനെ ഈ ലോകത്തിൽ
 മനുഷ്യനായി അവതരിക്കുമാറാക്കി എന്നും ഈ പുത്രൻ പാപികൾക്കു വേണ്ടി
 മരിച്ചതിനാൽ അവനിൽ വിശ്വസിക്കുന്നവൎക്കു മാത്രമേ പാപമോചനവും
 മോക്ഷവും ഉണ്ടാകയുള്ളൂ എന്നും അവനിൽ വിശ്വസിച്ചാലല്ലാതെ പുണ്യസ്ഥ
ലങ്ങളിൽ പോയാലും സൽക്രിയകൾ എന്നു മനുഷ്യർ വിചാരിച്ചുവരുന്നവ
 എത്ര തന്നെ ചെയ്താലും യാതൊരു രക്ഷയും ഉണ്ടാകയില്ല എന്നും മറ്റും അവ
ൾക്കു നല്ലവണ്ണം മനസ്സിലായി.

അമ്മെക്കു അവിടെ നില്പാൻ അശേഷം മനസ്സില്ലാഞ്ഞതിനാലും പാട്ടില്ല
ഞ്ഞതു നിമിത്തം ചിരുതെക്കു അവിടെ നില്പാൻ അത്ര നിഷ്കൎഷ ഇല്ലാഞ്ഞതി
നാലും മൂന്നു പേരും തങ്ങളുടെ പാൎപ്പിടത്തിലേക്കു നടന്നു തുടങ്ങി. പോകുംവഴി
 ഈ സംഭാഷണവും നടന്നു. 

മാണിക്കം: അമ്മേ! ഇവരുടെ കൂട്ടത്തിലല്ലേ ഏട്ടൻ പോയി കൂടിയതു?

മാത: അതെ, ഈ പുതിയ വേദക്കാരുടെ കൂട്ടത്തിൽ തന്നെ. അച്ഛൻ അ
വനെ ആ സായ്വിന്റെ അടുക്കൽ പണിക്കാക്കിയതും ആ സായ്വ് അവനെ ഇം
ഗ്ലീഷു പഠിപ്പിച്ചതും ഹേതുവായി എനിക്കു മകനില്ലാതെയാവാൻ സംഗതിയായി. 

മാണി: ഇതെങ്ങിനെയാകുന്നു ഒരു ജാതിക്കാരെ മറെറാരു ജാതിയിൽ

ചേൎക്കുന്നതു?

